
Дакладны час заснавання Пінска невядомы. Горад узнік на месцы 

старажытнага паселішча на левым беразе ракі Піны, у месцы ўпадзення ў яе 

ракі Струменя.  

Упершыню Пінск-Піньск-Пінеск згадваецца ў 1097 годзе ў Іпацьеўскім 

летапісе. У гэтым годзе ў горадзе Любеч на Дняпры сабраўся з'езд рускіх 

князёў, выкліканы цяжкасцямі барацьбы з ваяўнічымі полаўцамі з-за 

міжусобнай барацьбы. З'езд прыняў важнае прынцыповае рашэнне аб парадку 

прастоланаследдзя: "Кождо да  володеет своей отчиною...". І ўсё ж неўзабаве 

вялікі князь кіеўскі і тураўскі Святаполк Ізяславіч атрымлівае папярэджанне ад 

свайго пляменніка валынскага князя Давіда Ігаравіча аб нядобрых намерах 

церабоўльскага князя Васілька Расціславіча: "...увидишь, займет горада твои 

Туров и Пинск, тогда помянешь меня...". Так упершыню на старонках летапісаў 

з’яўляецца назва горада Пінска. У запісах аб падзеях 1097 г. летапісец яшчэ 

двойчы ўспамінае Пінск. 

У 1151 годзе Пінск прыгадваецца летапісцам у сувязі з крыўдай 

тураўскага князя Вячаслава Уладзіміравіча на кіеўскага князя Ізяслава 

Мсціславіча: "...а он же Киев собе, и еще над тем и Туров, и Пинеск у меня 

отнял, то ти Изяслав мя тем приобидил..." 

У 1157 годзе Пінск згадваецца ў якасці аб'екта нападу падчас паходу 

князя Давыда Ігаравіча на Тураўскае княства. 

У 1189 годзе  Пінск упамінаецца ў летапісе ў сувязі з барацьбой за Галіч. 

У запісе 1227 г. згадваецца пінскі князь Расціслаў, які скардзіўся і 

смуткаваў аб трапіўшых у палон сваіх сынах. 

"Пиняне", як насельніцтва горада, ваколіц і пінскага княства згадваюцца 

летапісцам у 1097, 1226, 1228, 1263 гадах. 

У 1248 г. летапіс  упамінае “землю Пиньскую". 

Прамых паведамленняў аб старажытным горадзе, яго тапаграфіі,  

планіроўцы, абарончых збудаваннях, жылых і гаспадарчых пабудовах, занятках 

насельніцтва ў летапісах няма. 

Канкрэтныя звесткі, што адсутнічаюць у пісьмовых крыніцах, 

здабываюцца шляхам  археалагічных даследаванняў сярод рэшткаў 

старажытнага  горада — яго гарадзішча. 

